
SELAK

Risiko dalam isu orang 
tanpa bernegara

PENDEDAHAN oleh pertubuhan bukan kerajaan Sa-
bah (Gannos) mengenai anggaran sejumlah 800,000 
individu di negeri itu yang didakwa orang tanpa 

bernegara (OTB) atau tidak memiliki dokumen pengena-
lan diri adalah penemuan yang mengejutkan. Walaupun 
anggaran yang dikeluarkan  NGO Development of Human 
Resources in Rural Areas (DHRRA) dengan bantuan tekni-
kal oleh Suruhanjaya Pertubuhan Bangsa-bangsa Bersa-
tu bagi Pelarian (UNHCR), menunjukkan jumlah OTB di 
Malaysia  menyusut daripada 40,000 pada 2009 kepada 
12,400 orang pada akhir 2017, namun, penurunan ini 
tidak dapat dipastikan memandangkan kesukaran mem-
peroleh statistik  muktamad berkaitan komuniti OTB. 

Kesukaran mendapatkan jumlah sebenar adalah juga 
kerana golongan OTB ini tidak hanya tertumpu di Sabah 
dan Sarawak tetapi wujud juga di Semenanjung Malaysia 
dan kewujudan mereka merangkumi pelbagai kategori. Ada 
di antara mereka yang dianggap sebagai pendatang asing  
tanpa izin (PATI) atau pelarian dan tanggapan ini adalah 
kurang tepat. PATI adalah jelas membawa maksud sese-
orang yang memasuki negara ini tanpa sah menurut Akta 
Imigresen 1959/1963 manakala bagi pelarian pula adalah se-
seorang yang dipaksa untuk meninggalkan negara mereka 
kerana penganiayaan, perang atau keganasan. 

Lantaran itu OTB adalah unik kerana mereka bukan 
PATI ataupun pelarian. Ini kerana kedua-dua kumpulan 
ini pada asasnya mempunyai negara asal dan boleh dikem-
balikan ke negara asal sekiranya diusir mengikut undang-
undang Malaysia. Akan tetapi bagi kebanyakan kes OTB, 
mereka dilahirkan di Malaysia dan tidak mempunyai 
negara asal untuk dirujuk. Status OTB ini menyebabkan 
mereka tergantung tanpa bertali kerana mereka bukanlah 
warganegara bagi mana-mana negara.

Tidak boleh dinafikan status OTB mempunyai kesan do-
mino yang saling berkait kepada negara-negara yang berha-
dapan dengannya. Ini memandangkan OTB secara dasarnya 
tidak menikmati keistimewaan sebagai warganegara namun 
kewujudan mereka mampu memberi kesan kepada aspek 
ekonomi, sosial, dan keselamatan. Untuk itu, satu langkah 
proaktif perlu dirangka kerajaan bagi menyantuni mereka. 

Daripada aspek keselamatan, pihak keselamatan 
mempunyai kesukaran untuk mengurus dan mengawal 
selia daerah yang diketahui menjadi tempat tumpuan  
OTB. Sebagai contoh, semasa kejadian pemberontakan 
oleh pengganas Sulu di Sabah, sudah tentu hal ini akan 
membawa kemudaratan yang lebih besar jika pengganas 
Sulu mula merekrut komuniti OTB yang wujud sebagai 
persona non grata dalam negara ini. 

Langkah awal untuk memastikan OTB diiktiraf seba-
gai rakyat Malaysia yang sayangkan negara ini haruslah 
dimulakan dengan segera. Sebetulnya, manfaat yang Ma-
laysia akan peroleh dengan memastikan taat setia OTB 
terzahir untuk negara ini adalah besar. 

Buat masa ini Malaysia masih belum meratifikasi dua 
konvensyen antarabangsa berkaitan OTB, iaitu Konven-
syen berhubung Status Orang Tanpa Bernegara (Konven-
syen 1954) dan Konvensyen Untuk Mengurangkan Orang 
Tanpa Bernegara (Konvensyen 1961). Namun, ini tidak 
bermakna Malaysia tidak boleh merangka polisi yang re-
levan bagi menangani masalah hak asasi OTB. 

Peruntukan-peruntukan yang relevan dalam Konven-
syen 1954 dan Konvensyen 1961 boleh diadaptasi melalui 
penggubalan undang-undang atau melalui polisi kerajaan 
jikapun kerajaan masih belum mahu memberikan komit-
men dengan meratifikasi Konvensyen-Konvensyen ini. 

Misalnya, menurut Bab 3 Konvensyen 1954, OTB mem-
punyai hak untuk bekerja seperti dinyatakan dalam Ar-
tikel 17 dan hak bekerja sendiri seperti yang dinyatakan 
dalam Artikel 18 Konvensyen 1954. Hak-hak ini adalah 
sebagai memenuhi hak asasi manusia agar mereka dapat 
menyara kelangsungan kehidupan sendiri.  Pelaksanaan 
polisi yang mesra kepada OTB bukan saja dapat mengu-
rangkan risiko keselamatan tetapi juga memantapkan 
pembangunan ekonomi serta sosial negara. 

Tuntasnya, pendedahan mengenai masyarakat OTB yang 
daif sama ada di Semenanjung Malaysia mahupun di Sabah 
dan Sarawak, wajar dipandang serius. Lebih utama lagi, wa-
laupun OTB tidak diiktiraf sebagai warganegara yang  sah 
tetapi hak asasi untuk mendapat keperluan asas hendaklah 
dijamin dan dilindungi. Ini bersesuaian dengan komitmen 
kerajaan memperjuangkan hak asasi rakyat.

PENULIS ialah pengamal undang-undang sivil dan syariah.

MCA teMpAh Aib 
lebih besAr

SELEPAS kekalahan teruk Ba-
risan Nasional (BN) pada Pili-
han Raya Umum Ke-14 (PRU-

14) lalu, banyak parti komponen 
mengambil keputusan ‘angkat 
kaki’ keluar daripada gabungan 
parti itu. Daripada 13 parti yang 
bergabung, kini hanya tinggal tiga 
parti teras iaitu UMNO, MCA dan 
MIC.

Kesetiaan MCA dalam BN juga 
agak samar-samar. Ia rentetan 
keputusan Presidennya, Datuk 
Seri Liow Tiong Lai, Jumaat lalu 
bahawa pihaknya akan meng-
gunakan logo parti itu sendiri 
berbanding logo BN pada Pilihan 
Raya Kecil (PRK) Dewan Unda-
ngan Negeri (DUN) Balakong pada 
8 September ini. 

Kenyataan itu seolah-olah meng-
gambarkan bahawa 
mereka mahu bergerak 
solo selepas ini dan se-
terusnya berkemung-
kinan akan melafazkan 
‘talak’ kepada BN yang 
ditunjangi UMNO se-
jak kedua-dua parti itu 
membentuk kerjasama 
dalam Perikatan pada 
1954.

Dalam politik, se-
mua perkara boleh 
berlaku. Segala tinda-
kan seolah-olah halal dilakukan 
tanpa mengenal erti budi, jasa, 
kawan mahu pun lawan.  

Jika benar MCA mahu mengi-
kut jejak langkah 10 parti kom-
ponen lain, mereka perlu mem-
buat pertimbangan sewajarnya. 
Adakah ia satu keputusan yang 
menguntungkan atau terus me-
nguburkan parti itu?

Perjalanan politik MCA ber-
sama UMNO sepanjang 64 tahun 
ada turun naiknya. UMNO ke-
banyakannya sentiasa beralah 
dengan MCA dan sentiasa meng-
utamakan rakan sekutunya itu 
dalam setiap tindakan.

Sejak PRU 1955, UMNO telah 
memberi kerusi cukup banyak 
kepada MCA. Selepas kemasukan 
MIC, atas semangat setiakawan, 

UMNO rela melepaskan kerusinya 
kepada 35 daripada 40, manakala 
MCA mendapat 15 kerusi. 

Dalam PRU 1959 pula, 33 kerusi 
parlimen diperuntuk-
kan kepada MCA dari-
pada 104 kerusi. Begitu 
juga dalam PRU 1964 
dan 1969. Namun, pre-
stasi pencapaian MCA 
amat buruk dalam PRU 
1969. Mereka hanya 
menang 20 kerusi par-
limen berbanding 33 
kawasan yang dipe-
runtukkan.

Walaupun kemasu-
kan parti-parti kom-

ponen Sabah dan Sarawak ke 
dalam BN, ia langsung tidak me-
ngubah kedudukan MCA sebagai 
parti kedua terpenting dalam BN. 
Ternyata kedudukannya sebagai 
pengasas BN tetap dihormati dan 
dijaga oleh UMNO.

Walaupun PRU 1982 menunjuk-
kan peningkatan baik MCA selepas 
menang 24 kerusi parlimen, namun 
prestasi parti itu menurun pada 
PRU 1986 apabila hanya menang 17 
daripada 32 kerusi parlimen. 

Sekalipun MCA selamat dalam 
kerangka BN, mandat masyarakat 
Cina tidak lagi memihak kepada 
mereka. Ini kerana bermula PRU 
2004, pencapaian MCA terus 
menjunam apabila hanya me-
menangi 31 kerusi parlimen, 15 
kerusi (PRU 2008) dan hanya 7 

kerusi pada PRU 2013. Lebih me-
malukan, parti itu hanya mampu 
mengekalkan satu kerusi dalam 
PRU 9 Mei lalu.

Melihat rekod terburuk MCA 
itu, ramai menjangkakan masa 
depan parti berorientasikan 
kaum Cina itu amat kabur apatah 
lagi mahu bergerak sendiri tanpa 
berpaut lagi kepada BN. 

Perkara itu diakui Felo Utama 
Institut Kajian Etnik, Universiti 
Kebangsaan Malaysia (UKM), Pro-
f. Datuk Dr. Teo Kok Seong yang 
menyatakan, keputusan MCA un-
tuk bercerai dengan UMNO men-
jadi satu tugas rumit jika mahu 
terus kekal dalam arena politik 
tanah air. Kemenangan satu keru-
si Parlimen Ayer Hitam, Johor 
tempoh hari pun banyak dibantu 
oleh undi orang Melayu. 95 pera-
tus pengundi Cina telah memilih 
Pakatan Harapan (PH). 

“Kalau bergerak sendirian 
dalam keadaan MCA lemah seka-
rang ini, parti itu menempah aib 
lebih besar dan besar kemung-
kinan terus terkubur. Oleh itu, 
saya kira buat masa ini MCA perlu 
kekal dalam BN, memperkasakan 
parti itu bersama UMNO.

“MCA perlu sedar diri, ini 
bukan masanya untuk mereka 
mahu cakap besar. MCA cukup 
lemah hari ini. Boleh dikatakan 
kekuatan mereka untuk bergerak 
sendiri akan ‘membungkuskan’ 
parti itu lebih cepat,” katanya ke-

tika dihubungi Utusan Malaysia 
baru-baru ini.

Penganalisis politik itu turut 
melahirkan kekesalannya atas si-
kap ‘lupa daratan’ MCA dan mahu 
meletakkan semua kesalahan ke-
pada UMNO berikutan kekalahan 
kali pertama BN dalam sejarah 
pemerintahan negara itu. 

Walau bagaimanapun, ujar be-
liau, UMNO langsung tidak akan 
rugi apa-apa sekali pun MCA 
mahu bercerai talak. Sebaliknya 
MCA akan menanggung lebih 
banyak kerugian.

Selama ini pun, jelas Kok 
Seong, MCA menjadi beban ke-
pada UMNO. Kecacatan MCA sen-
tiasa ditampung UMNO, malah  
UMNO tidak pernah menghalau 
MCA sekali pun mereka lemah. 
Namun, pada saat getir ketika 
ini, tindakan MCA yang tidak lagi 
mahu mempertahankan UMNO 
seolah-olah mereka tidak me-
ngenang budi dan jasa.   

Justeru, kata beliau, untuk 
berdepan dalam persaingan pada 
PRK DUN Balakong bulan depan 
sekali pun mahu menggunakan logo 
parti sendiri, ia adalah misi yang 
mustahil untuk memenangi kerusi 
berkenaan. Apatah lagi melihat tem-
poh singkat antara PRU-14 dengan 
PRK kali ini memandangkan keteru-
jaan pengundi memihak kepada PH 
masih belum reda. 

“Logo apa pun MCA mahu pa-
kai, ia tentunya tidak menjamin 
kemenangan. Saya kira mereka 
sedar perkara ini tetapi macam 
orang kata, lawan tetap lawan. 
Ada kesempatan bertanding, kita 
bertanding tetapi dalam keadaan 
belum sampai 100 hari, keteru-
jaan pengundi yang baru memilih 
PH masih kuat,” katanya.

MCA tidak sepatutnya ‘meni-
kam’ kawan di masa kesempitan. 
Pencapaian MCA yang sentiasa 
turun naik dalam PRU negara ini 
sejak merdeka tidak pernah digu-
nakan UMNO untuk mengurang-
kan kerusi mahu pun jawatan 
dalam Kabinet. UMNO sebaliknya 
sentiasa membantu MCA menga-
tasi kemelut dalamannya sebagai 
rakan dan penasihat.

Nampaknya, MCA perlu be-
kerja lebih keras untuk mem-
buktikan kemampuan mereka 
bergerak solo atau parti itu bakal 
menempah keaiban lebih besar. 

liOW tiONG lAi mengumumkan pendirian MCA akan menggunakan logo  
parti sendiri dalam prK DUN balakong ketika sidang akhbar pada Jumaat lalu, 
di Wisma MCA, Kuala lumpur. – UtUsAN

teO KOK seONG

rencanautusan@gmail.com

MAISARAH
SHEIKH RAHIM

CAKNA
KU AMIRUL FAIZ 
KU SEMAN

TIDAK sampai tiga minggu, 
kita akan menyambut Hari 
Kebangsaan 2018, menanda-

kan 61 tahun negara mencapai 
kemerdekaan pada 31 Ogos 1957. 
Dalam tempoh ini, Malaysia telah 
menempuh pelbagai rintangan 
dan kejayaan. Tidak banyak laluan 
sukar yang dihadapi ke cuali diuji 
dengan rusuhan kaum pada 13 Mei 
1969. Peristiwa yang masih terpa-
hat dalam ingatan terutama dalam 
kalangan mereka yang sudah 
menjangkau usia emas itu banyak 
mengajar erti perpaduan. Penga-
jaran tragedi seumpama itu perlu 
diselak kembali untuk dijadikan 
panduan. Sejarah hitam itu perlu 
menjadi iktibar bagi mengelakkan 
negara kacau bilau dan musnah 
akibat sengketa kaum. 

Sayangilah negara ini, sesuai 
dengan tema Hari Kebangsaan, 
Sayangi Malaysiaku. Rakyat Ma-
laysia yang terdiri daripada pel-
bagai kaum perlu mengekalkan 
semangat perpaduan bagi me-
ngekalkan keharmonian negara. 
Logo ciptaan Nik Zulkifli Nik Hi-
tam (tahniah Selak kepada Nik 
Zulkifli, rakan Dhuyuf66 2014) itu 
menggambarkan rakyat melaku-
kan gerakan riang mengangkat 
tangan dengan satu bentuk hati 
di hadapan menyatukan mereka. 
Ia bermaksud warganegara Ma-
laysia terdiri daripada berbilang 
bangsa hidup dalam harmoni, 
seia sekata, bersatu padu dan 
kasih sayang kepada negara. 

Diharapkan logo dan tema itu 
tidak tinggal sekadar hiasan bagi 
memeriahkan sambutan tetapi 
perlu diterjemahkan dalam kon-
teks sebenarnya. Sebagai sebuah 
negara demokrasi, merdeka bu-
kan bererti bebas melakukan 
sesuatu sehingga boleh menjejas-
kan keharmonian. Perlembagaan 
Persekutuan perlu menjadi paksi 
kepada keharmonian masyarakat. 
Hindarkan diri daripada melaku-
kan sesuatu sama ada tindakan 
atau tutur kata yang boleh men-
imbulkan rasa sensitif dalam 
kalangan masyarakat. Perpaduan 
adalah aset utama yang perlu 
terus dipupuk bagi mengekalkan 
kestabilan negara. 

Selepas 61 tahun merdeka, 

adakah perpaduan di negara kita 
semakin kukuh atau rapuh? Ra-
mai ‘orang lama’ yang mengang-
gap semangat perpaduan itu 
masih ada  tetapi tidak seperti 
era 1960-an. 
Ketika itu, 
masyarakat 
M e l a y u , 
Cina dan In-
dia boleh 
dianggap mempunyai ikatan 
perpaduan yang baik. Masing-
masing saling hormat menghor-
mati. Bagaimanapun suasana 
terus berubah mengikut masa. 

Contohnya, selepas pilihan 
raya umum (PRU) lalu, banyak 
isu berkaitan kaum dan agama 
menjadi bahan perbahasan ter-
utama melalui media sosial. Ada 
yang kadang-kadang berbentuk 
gurauan tetapi boleh mengguris 
perasaan dan menimbulkan kere-
sahan. Isu-isu sensitif ini perlu di-
urus dengan baik kerana ia boleh 
mengancam keselamatan negara. 
Kebebasan bercakap terutama 
melalui media sosial menyebab-
kan rakyat tidak peduli lagi apa 
yang dibicarakan sehingga ke ta-
hap mempersenda agama, bahasa 
dan kaum. Kenapa isu-isu ini te-
rus dibahas? Adakah disebabkan 
kelemahan undang-undang?

 Semuanya bergantung kepa-
da sikap seseorang. Jika mereka 
tahu menghormati hak orang lain, 
maka tidak akan berlaku perti-
kaian sesuatu isu yang akhirnya 
membawa kepada mempersen-
da atau merendahkan hal-hal 
berkaitan, agama, budaya dan fa-
haman masing-masing. Amat ma-
lang untuk mewujudkan suasana 
harmoni di dalam negara, kera-
jaan terpaksa menggubal pelba-
gai undang-undang. Di manakah 
silapnya? Adakah sistem pendidi-
kan kita dalam tempoh 10 atau 20 
tahun lalu gagal mendidik anak-
anak untuk menghormati hak 
orang lain? Mungkin ramai yang 
tidak menghayati perkara-perkara 
yang sudah termaktub dalam Per-
lembagaan Persekutuan malahan 
tidak keterlaluan jika dikatakan 
mereka tidak peduli. Tidak ba-
nyak pihak yang bersedia untuk 
memastikan setiap warganegara 

ini ‘hadam’ kontrak 
sosial dan apa yang 
termaktub di dalam 
perlembagaan. 

Akhirnya mere-
ka dengan mudah 
m e m p e r t i k a i k a n 
sesuatu isu atas 
nama kebebasan. 
Ada ketikanya apa-
bila sesuatu pihak 

mempertahankan soal kaum, 
bahasa dan agamanya, ada pula 
suara sumbang yang menyifat-
kan itu sebagai rasis atau perkau-
man. Persepsi buruk ini adalah 
di sebabkan mereka tidak faham 
apa yang dimaksudkan dengan 
mempertahankan hak atau mem-
bangkitkan isu perkauman. Li-
hatlah faktor yang menyebabkan 
sesuatu pihak itu muncul den-
gan kenyataan-
ke nyataan yang 
mahu ‘memperta-
hankan hak’ tetapi 
disalah erti sebagai 
perkauman.

S e b e n a r n y a , 
banyak langkah 
telah diambil un-
tuk membendung 
unsur-unsur yang 
boleh menjejas-
kan perpaduan. 
Langkah itu terus 
diperkasakan. Ba-
ru-baru ini kerajaan bercadang 
menubuhkan Majlis Perundin-
gan Keharmonian Rakyat (MPKR) 
bagi memperkukuh perpaduan 
dan integrasi nasional. Menurut 
Menteri di Jabatan Perdana Men-
teri, Mujahid Yusof Rawa, majlis 
itu bagi mempromosikan Malay-
sia di peringkat global sebagai 
model negara moderat yang ber-
jaya menjaga keharmonian anta-
ra kaum dan agama. Majlis ini 
berfungsi sebagai platform untuk 
percambahan fikiran dan rekon-
silasi antara kaum dan agama. 
Mujahid juga turut menyentuh 
mengenai Rang Undang-undang 
Akta Kebencian Agama dan Kaum 
bagi membendung kes penghi-
naan agama. Melalui akta ini, se-
siapa yang menghina mana-mana 
agama boleh diambil tindakan. 
Adakah akta mampu menyekat 

penghinaan? Kadang-kadang 
ada pihak yang sengaja mem-
bangkitkan isu berkaitan agama, 
seolah-olah mahu menguji tahap 
kesabaran penganut agama ter-
tentu. Akhirnya jika tidak dapat 
diben dung, akan mencetuskan 
provokasi yang berbahaya. Con-
tohnya isu yang menyentuh Is-
lam. Lihatlah bagaimana punca 
perbalahan berlaku. Cegahlah 
daripada berlarutan sehingga 
boleh menimbulkan tindak balas 
tidak baik.

Hakikatnya, kita boleh me rangka 
atau mewujudkan pelbagai majlis, 
jawatankuasa, undang-undang dan 
macam-macam lagi tetapi sejauh 
mana keberkesanannya? Pemimpin 
di pelbagai peringkat sama ada 
berkaitan agama, kaum atau pertu-
buhan bukan kerajaan (NGO) perlu 

me nunjukkan con-
toh yang baik kepada 
masyarakat. Mereka 
perlu mengekang 
perasaan tidak puas 
hati dalam kalangan 
masyarakat. Bertin-
daklah sebagai pe-
nasihat. Jangan se-
ngaja membuka jalan 
mencurah minyak ke 
dalam api . 

Tidak dinafikan, 
peranan memupuk 
perpaduan semakin 

mencabar dengan perkembangan 
teknologi maklumat dan komuni-
kasi (ICT). Rakyat tidak ada masa 
untuk bergaul sesama masyarakat 
sebaliknya lebih mesra dengan 
grup WhatsApp atau media sosial 
lain. Banyak perkara sensitif yang 
menyentuh agama dan kaum be-
gitu mudah dizahirkan di laman 
sosial sama ada tulisan, kata-kata, 
lakaran, lukisan, karikatur dan 
simbol. Tindakan golongan ‘batu 
api’ itu amat berbahaya, umpama 
membaling bola api kepada kha-
layak. Ingatlah jika rakyat saling 
hormat menghormati dan tahu 
batas-batas sensitiviti agama, bu-
daya dan kaum, maka perpaduan 
dapat diperkukuhkan. Justeru 
elak kan sesuatu yang boleh meng-
guris perasaan atau menimbulkan 
kemarahan orang lain. Siapa pun 
kita, jagalah adab dan budaya.   

Selepas 61 tahun, perpaduan 
semakin ampuh atau rapuh?

Kadang-kadang ada 
pihak yang sengaja 
membangkitkan isu 
berkaitan agama, 
seolah-olah mahu 
menguji tahap 
kesabaran penganut 
agama tertentu. 

AWANG bimbang membaca laporan berkaitan banyak premis 
yang menjadi tumpuan awam boleh bertukar sebagai perangkap 
maut. Kebanyakan premis selain rumah kediaman turut melibat-
kan bangunan tinggi seperti hotel dan pusat beli-belah. 

 Premis yang terlibat juga bukan setakat sekolah, pondok 
atau tahfiz tetapi juga pejabat dan kondominium. Pendedahan 
Jabatan Bomba dan Penyelamat Malaysia itu perlu diberi perha-
tian serius. Sikap kebanyakan orang kita adalah lebih gemar me-
nunggu kejadian lebih-lebih lagi melibatkan kematian. 

Buanglah sikap sudah terantuk baru tengadah demi ke-
selamatan diri, keluarga dan orang awam.  Hakikatnya, banyak 
tempat yang dikategorikan tidak selamat kerana tidak memiliki 
sijil perakuan bomba (FC) dan juga gagal mematuhi syarat meng-
hapuskan bahaya kebakaran (MBK). 

Persoalannya bagaimana situasi ini boleh berlaku lebih-lebih 
lagi melibatkan kawasan tumpuan ramai?  Adakah disebabkan 
kerenah birokrasi atau penguatkuasaan? Perbaikilah kelemahan 
yang ada termasuk hukuman sekadar denda.

Awang tidak mahu menuding jari kepada mana-mana pihak. 
Mungkin pemaju hanya pentingkan sijil layak menduduki (CF) 
tanpa memikirkan keperluan keselamatan lain.  Jika ia satu ke-
cuaian, pihak mana yang harus dipertanggungjawabkan? Apa 
pun alasan, tindakan tegas perlu diambil supaya pemilik bangu-
nan  lebih bertanggungjawab terhadap isu keselamatan. 

AWANG - bimbang ada CF tanpa FC


